
GOUVÈNÈ CUOMO SIYEN PWOJÈ-LWA KI EGZIJE TOUT KANOTÈ YO POU YO SATISFÈ KONDISYON 

EDIKASYON AK SEKIRITE 

 

Nouvo Egzijans yo Pral Ankouraje Sekirite sou Wout Navigab New York 

 

Jodi a, Gouvènè Andrew M. Cuomo te siyen pwojè-lwa pou amelyore sekirite pou kanotè yo nan wout 

navigab New York lè li egzije klas sekirite pou tout operatè bato.  

 

Gouvènè Cuomo di konsa, “Eta New York gen kèk pi bon wout navigab lwazi ak komèsyal ki enteresan 

nan peyi a, epi se responsablite nou pou asire yo rete pwoteje pou tout operatè bato yo ak pasaje yo. 

Pwojè-lwa sa a pral asire moun k ap opere nenpòt kalite bato pou yo gen fòmasyon ak eksperyans ki 

nesesè, epi pou yo okouran risk ak bon jan pwotokòl pou manipile bato yo. Mwen di Senatè Carlucci ak 

Manm Asanble Galef mèsi poutèt yo mete ansanm nouvo lwa enpòtan sa a pou pwoteje tout moun k ap 

vwayaje sou wout navigab nou yo.” 

 

Nouvo lwa a (A.3471-A/S.1639-A) egzije tout operatè bato yo pou yo jwenn yon sètifika sekirite depi yo 

konplete uit èdtan kou sou navigasyon bato an sekirite.  Egzijans lan pral anvigè sou yon peryòd plizyè 

ane, apati ane k ap vini an avèk kanotè ki gen laj 18 tan. Ou kapab jwenn sètifika yo ak epi ou kapab pran 

kou sekirite a nan Biwo Pak, Lwazi ak Konsèvasyon Istorik Eta New York, U.S. Power Squadrons, oswa 

Gadkòt Etazini. 

 

Lwa anvan an te sèlman egzije operatè yon bato pèsonèl pou jwenn yon sètifika sekirite navigasyon bato 

oswa pou yo akonpaye nan bato a avèk yon moun ki gen plis pase laj 18 tan epi ki gen yon sètifika 

sekirite. Nouvo lwa a ogmante egzijans lan pou tout bato ki gen motè. 

 

Senatè David Carlucci di konsa, “Nouvo lwa sa a pral pèmèt Eta New York finalman pwoteje wout 

navigab li yo epi sove anpil lavi moun. Pou premye fwa, nou gen yon estrikti anplas k ap asire chak 

Nouyòkè ap edike kòmsadwa epi sèlman sa kanotè ki gen plis eksperyans k ap navige nan dlo nou yo. 

Mwen ta renmen di Gouvènè Cuomo mèsi poutèt li siyen pwojè-lwa sa a epi pou kalite dirijan li sou zafè 

enpòtan sa a.” 

Manm Asanble Sandy Galef di konsa, “Kè mwen ale pou fanmi moun ki te pran chòk epi ki te mouri nan 

dènye trajedi yo nan Hudson River, Long Island Sound ak lòt kote. Yo kontinye fè eksperyans doulè 

pwofon, okenn moun pa ta dwe soufri. Erezman, avèk siyati pwojè-lwa sa a an lwa, nou pral kòmanse 

wè finisman operatè bato ki pa gen fòmasyon k ap menase tèt yo, moun ki nan bato a avèk yo, ak lòt 

operatè bato. Mwen pa gen dout, nouvo lwa sa a pral asire operatè bato yo resevwa yon edikasyon 

apwopriye, pou ede evite ak diminye kantite aksidan bato nan bèl wout navigab New York yo. Mwen vle 

di Gouvènè Cuomo mèsi poutèt li siyen pwojè-lwa enpòtan sa a.” 

 

Senatè Charles J.Fuschillo, Jr., Prezidan Komite Transpò Sena a, di konsa: “Moun yo ta dwe aprann 

pwosedi sekirite debaz, navigasyon, ak règ dlo a anvan yo opere yon veyikil ki gen motè puisan, ki kapab 

touye oswa domaje yon moun yon fason grav. Piblikasyon lwa sa a se yon etap nan bon direksyon k ap fè 

wout navigab nou yo pi pwoteje pou tout moun. Mwen bat bravo pou Gouvènè Cuomo poutèt li siyen 

pwojè-lwa sa a.” 

